
KÓPAVOGSBÆR  |  BÆJARRÁÐ 

Okkar Kópavogur 2027–2030 

Erindi með beiðni um heimild til að þróa nýja nálgun 

Erindi 

Okkar Kópavogur er þátttökufjárhagsáætlun þar sem íbúar leggja fram hugmyndir, taka þátt í 
forgangsröðun og kjósa um verkefni sem Kópavogsbær framkvæmir. Verkefnið á tíu ára afmæli árið 
2026 og hefur frá 2016 skapað sýnilegar umbætur í nærumhverfi bæjarbúa, meðal annars á 
leiksvæðum, útivistarsvæðum, stígum, skólalóðum og í umferðaröryggi. Verkefnið hefur sterka stöðu 
meðal íbúa og er mikilvægur farvegur fyrir beina þátttöku þeirra í ráðstöfun fjármagns bæjarins. 

Alls hefur 1.140 m.kr. verið veitt til Okkar Kópavogs á árunum 2016–2027. Í kosningu árið 2025 voru 
valin verkefni fyrir 332 m.kr. sem koma til framkvæmda á árunum 2025–2027, þ.e. heilt ár er eftir af 
framkvæmdatímabilinu, sjá meðfylgjandi stöðuyfirlit garðyrkjustjóra frá september. Ekki hafa öll 
kosin verkefni frá upphafi farið í framkvæmd, því þegar annmarkar hafa komið í ljós eftir kosningu 
hefur verkefni verið fellt niður og fé runnið aftur í bæjarsjóð, í samræmi við reglur verkefnisins. 

Tillaga að nýrri nálgun 

Lagt er til að styrkleikum verkefnisins verði haldið, þar á meðal verkefnum á sviði umhverfis og 
útivistar, en að næsta umferð verði jafnframt opnuð fyrir afmörkuðum verkefnum á sviði menningar, 
menntunar, velferðar, lýðheilsu, öryggis, aðgengis og samfélagsþátttöku. Umferðaröryggi verði aftur 
á móti tekið út. Nálgunin styður við stefnu Kópavogsbæjar um barnvænt sveitarfélag, velferð, 
menningu, lýðheilsu og stafrænt íbúasamráð. Samtal hefur þegar farið fram við velferðarsvið, 
menntasvið og menningarhúsin og viðbrögð hafa verið jákvæð. 

Tímalína og fjárhagsrammi 

• Hugmyndasöfnun: vor 2027. 
• Faglegt mat, samráð og kostnaðargreining: sumar 2027. 
• Kosning: haust 2027. 
• Framkvæmd og eftirfylgni: 2028–2030. 

Miðað er við a.m.k. 340 m.kr. heildarramma, óbreyttan frá síðustu umferð, og 6% umsýslukostnað. 
Sex prósent af 340 m.kr. eru 20,4 m.kr. sem kæmu ofan á heildarupphæðina. 

Beiðni til bæjarráðs 

Óskað er eftir heimild bæjarráðs til að þróa Okkar Kópavog samkvæmt þessari nálgun. Verði heimild 
veitt verður nákvæm verkefnisáætlun lögð fyrir bæjarráð haustið 2026, ásamt tillögum að reglum, 
matsferli, þátttökuáætlun, fjárhagsforsendum og verkaskiptingu sviða. 

Fylgigögn við kynningu 

• Ágrip. 
• Erindi þetta. 
• Staða verkefna sem kosin voru árið 2025, miðað við september 2026. 
• Yfirlit yfir kosin verkefni 2016–2025 og úthlutað fjármagn 2016–2027 (Excel skrá, ath tveir flipar). 
• Kynning: Okkar Kópavogur 2027–2030 – ný nálgun (Power Point kynning). 

